
 

12. juli 2019 

Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka: 

Naalakkersuisunut apeqqutit: 

1. Narsarsuarmi pigisanik nalilinnik inuttut namminneq pigisallit, politikkikkut aaliangernerup 

kinguneranik, aallartariaqalernerini pigisat nalillit tuniniariaraluarnerini pigisat nalillit 

akikinnerungaatsialernerisa naleqqataanik Naalakkersuisut taarsiissuteqarnissaminnik 

pilersaaruteqarpat? 

2. Pigisanik nalilinnik Naalakkersuisut taarsissuteqarnissamut pilersaaruteqanngippata inatsisit suut 

Naalakkersuisunit tunngavilersuutigineqarpat? 

3. Pigisanik nalilinnik pigisallit politikkikkut aalajangernerit pissutigalugit pigisat naliliutaasa 

nalikillerujussuarneri politikkikkut aalajangiisut taarsiinissaannik inatsisinik Kalaallit Nunaannut 

atuuttunik peqarpa? 

a. Peqarpat Naalakkersuisut naleerutsitsinissamik siunertaqarnertik taarsiinermik 

kinguneqartinniarpaat? 

b. Peqanngippat, sooq Naalakkersuisut naleerutsitsinissamik siunertaqarnertik 

taarsiinermik kinguneqartinnianngilaat? 

(Inatsisartuni ilaasortaq Stine Egede, Inuit Ataqatigiit) 

Tunngavilersuut: 

Piffissami sivitsulersumi Narsarsuup siunissaa pillugu oqallinneq ingerlavoq. Ajoraluartumilli 

paasissutissiisarneq annikitsuararsuuvoq aamma Inatsisartuni kommuunimullu ilaasortanut. 

Naluarput pilersaarutit qanoq ittuunersut, qanorlu takorluuisoqarnersoq. Tamanna 

kipiluttunartorujussuuvoq.  

Tupinnanngitsumik pineqartut annilaangapput, ukiormannaanarlu inuit 30 missaat aallareerput. 

Ilinniartitsisut marluk soraarput, atorfiillu aapaannaa inuttalerneqassaaq.  

Qaqortumi mittarfissaq aatsaat ukiut sisamat qaangiuppata atulertussaammat Narsarsuaq ungasinngittukkut 

sulisusaaleqiffiulertussaavoq, inuit aallakaalereermata. Aallarartut tassaapput namminerisaminnik 

illuuteqanngitsut, taamaalillutik annertunerusumik aningaasatigut annaasaqanngitsut. 

Aallarsinnaangitsulli tassaapput ukiorpassuarni nunaqarsimanertik aallaavigalugu namminerisaminnik 

illoqalersimasut. Illuutit tamakku akigineqarsinnaanngillat, naleeruteriasaartussaappummi.  

Mittarfik helistoppinngorpat, hiliportinngorpalluunniit ikittuarakasiit sulisut pisariaqartinneqartussaapput, 



taamaalilluni ukioq kaajallallugu inuussutissarsiorfissat ikittuaraannanngussapput.  

Apeqqutitta ullut suliffiusut qulit qaangiutsinnagit akineqarnissaat kissaatigaara. 


